
   Аслăччĕ, хаваслăччĕ

Эпир утнă çул —

Мĕншĕнех-ши касăлчĕ,

Вĕчерхенчĕ чун?



Ватă çын иртетчĕ-и —

Тайрĕ пуç сана,

Тен, хăта, тен, евчĕ-и —

Ху пĕлсен кăна!



Йĕкĕт çын кулайрĕ йăл

Хирĕç тĕл пулсан.

— Тăван ял хавасĕ вăл, —

Терĕн вăтанса.



Мĕн калайăп ĕнтĕ эп,

Вĕçсĕр çулçӳрен?

— Ан вăтан телейӳнтен,

Вăтанма пӳрмен.



Савнисем хавас пулсан,

Куллисем таса...

Пил хурса та ыр сунса,

Юлтăм эп тăрса.



Çул юппи çул савăлĕ

Уйăрчĕ икке.

Кам-ши халĕ савăнĕ

Саншăн, сар пике?



Те чăнах, те тĕлĕкчĕ,

Туйăнчĕ-ши, тен —

Урпа хирĕ тĕлĕнчĕ

Ман пĕчченлĕхрен.



Çил çинче силлерĕ те

Вăрăм хылчăкне,

Çула май, пилленĕ пек,

Авăнчĕ темччен.



...Ах, ытла та аслăччĕ

Эпир утнă çул.

Пурпĕр икке касăлчĕ —

Чипер кай, сыв пул!

  